
Богослужения мирянским чином

Рождество честнаго славного Пророка, Предтечи и Крестителя Господня Иоанна
Вечерня

Старший:
Молитвами Святых Отец наших, Господи Иисусе Христе Боже наш, помилуй нас. 
Братия:
Аминь.
Чтец:
Приидите, поклонимся Цареви нашему Богу. 
Приидите, поклонимся и припадем Христу, Цареви нашему Богу.
Приидите, поклонимся и припадем Самому Христу, Цареви и Богу нашему.
В начале пения 103-го псалма старший  совершает каждение всего храма и братии (при каждом каждении старший творит поклон).

Братия поет 103-й псалом - предначинательный (избранные стихи):

Благослови, душе моя, Господа! Благословен ecu Господи. 

Господи Боже мой, возвеличился еси зело. Благословен еси Господи! 

Во исповедание и в велелепоту облеклся еси. Благословен еси Господи!
На горах станут воды. Дивна дела Твоя, Господи.

Посреде гор пройдут воды. Дивна дела Твоя, Господи.

Вся премудростию сотворил еси. Слава Ти, Господи, сотворившему вся. 

Старший:
Слава Отцу, и Сыну, и Святому Духу, и ныне и присно и во веки веков. Аминь. 

Братия:
Аллилуиа, Аллилуиа, Аллилуиа, слава Тебе, Боже. -трижды-
Братия:
Господи, помилуй. (12 раз) – читается вместо великой ектеньи -поклон-

Стихословие кафизмы

Братия поет 1-й антифон 1-й кафизмы:
Блажен муж, иже не иде на совет нечестивых. Аллилуиа -трижды-

Яко весть Господь путь праведных, и путь нечестивых погибнет. Аллилуиа -трижды-
Работайте Господеви со страхом, и радуйтеся Ему с трепетом. Аллилуиа -трижды-
Блажени вси надеющийся Нань. Аллилуиа -трижды-
Воскресни Господи, спаси мя, Боже мой. Аллилуиа -трижды-
Господне есть спасение, и на людех Твоих благословение Твое. Аллилуиа -трижды-
Слава Отцу, и Сыну, и Святому Духу, и ныне и присно и во веки веков. 

Аллилуиа, Аллилуиа, Аллилуиа. Слава Тебе, Боже. 

Аллилуиа, Аллилуиа, Аллилуиа. Слава Тебе, Боже.

Аллилуиа, Аллилуиа, Аллилуиа. Слава Тебе, Боже.

Братия:
Господи, помилуй. (3 раз) – читается вместо малой ектеньи -поклон-

“Господи, Воззвах...”

Во время пения "Господи, воззвах" и стихир старший совершает каждение всего храма и молящихся. 

Братия:
Господи, воззвах к Тебе, услыши мя. Услыши мя, Господи. 

Господи, воззвах к Тебе, услыши мя: вонми гласу моления моего, внегда воззвати ми к Тебе. Услыши мя, Господи. 

Да исправится молитва моя, яко кадило пред Тобою, воздеяние руку моею, жертва вечерняя. Услыши мя. Господи.

Псалом 140-й:
Положи, Господи, хранение устом моим и дверь ограждения о устнех моих. 

Не уклони сердце мое в словеса лукавствия, непщевати вины о гресех. 

С человеки делающими беззаконие, и не сочтуся со избранными их. 

Накажет мя праведник милостию и обличит мя: елей же грешнаго да не намастит главы моея. 

Яко еще и молитва моя во благоволениих их, пожерты быша при камени судии их. 

Услышатся глаголи мои, яко возмогоша: яко толща земли проседеся на земли, расточишася кости их при аде. 

Яко к Тебе, Господи, Господи, очи мои, на Тя уповах, не отыми душу мою.

Сохрани мя от сети, юже составиша ми, и от соблазн делающих беззаконие. 

Падут во мрежу свою грешницы: един есмь аз, дондеже прейду. 

Псалом 141-й:
Гласом моим ко Господу воззвах, гласом моим ко Господу по-молихся. 

Пролию пред Ним моление мое, печаль мою пред Ним возвещу. 

Внегда исчезати от мене духу моему, и Ты познал еси стези o моя. 

На пути сем, по немуже хождах, скрыша сеть мне. 

Смотрях одесную и возглядах, и не бе знаяй мене. 

Погибе бегство от мене, и несть взыскаяй душу мою. 

Воззвах к Тебе, Господи, рех: Ты еси упование мое, часть моя еси на земли живых. 

Вонми молению моему, яко смирихся зело: избави мя от гонящих мя, яко укрепишася паче мене.  

На 8

Чтец (глас 2; Подобен: Егда от древа):
Из глубины воззвах к Тебе, Господи. 
Братия:
Господи, услыши глас мой.

Братия:
Разрешает Захариино молчание рождейся Иоанн, ибо не подобаше отцу молчати, пришедшу гласу: но якоже неверовавшу первее, язык связа: сице явльшуся дати отцу свобождение. Емуже и благовестися, и родися глас Слова, и Света Предтеча, моля о душах наших.
Чтец:
Да будут уши Твои.
Братия:
Внемлюще гласу моления моего.

Братия:
Разрешает Захариино молчание рождейся Иоанн, ибо не подобаше отцу молчати, пришедшу гласу: но якоже неверовавшу первее, язык связа: сице явльшуся дати отцу свобождение. Емуже и благовестися, и родися глас Слова, и Света Предтеча, моля о душах наших.
На 6

Чтец:
Аще беззакония назриши, Господи, Господи, кто постоит?
Братия:
Яко у Тебе очищение есть. 

Братия:
Днесь глас слова, глас за неверие держимый разрешает отечь, и церкви являет благочадие, соузы неплодствия разрешая матерни: светильник света предгрядет. Заря солнца правды возвещает пришествие, в создание всех, и спасение душ наших.
Чтец:
Имени ради Твоего потерпех Тя, Господи, потерпе душа моя в слово Твое.
Братия:
Упова душа моя на Господа.

Братия:
Божию Слову хотящу от Девы родитися, ангел от старческих чресл происходит, великий в рожденных женами, и пророков превышший: подобаше бо Божественных вещей преславным быти началом, кроме возраста исчадие, и без семене зачатие. Творяй чудеса во спасение наше, слава Тебе.
На 4

Чтец:
От стражи утренния до нощи, от стражи утренния. 
Братия:
Да уповает Израиль на Господа.

Братия:
Явися днесь великий Предтеча, от неплодных ложесн Елисавети произшед, болий всех пророков пророк, и ин несть, ниже воста, яко Предтечи светильнику, Свет последова Пресветлый, и гласу Слово, и невестоводцу Жених. Готовящему Господеви люди изрядныя и предъочищающу при Дусе водою: Захаринно прозябение, и пустыни доброе воспитание, покаяния проповедник, очищение согрешений, сущым во аде благовествуяй из мертвых востание, и моля о душах наших.
Чтец (ины стихиры, глас тойже: Подобен: Киими похвальными:):
Яко у Господя милость, и многое у Него избавление.
Братия:
И Той избавит Израиля от всех  беззаконий его.

Братия:
Пророк и Предтеча из утробы явился еси, Христов Крестителю Иоанне, играя и радуяся во чреве матерни, зря Царицу пришедшу к рабе, носящую Безлетнаго, и от отца без матере, к тебе от неплодныя и старца по обетованию возсиявшему. Того моли помиловати душы наша.
На 2

Чтец:
Хвалите Господа вси языцы.
Братия:
Похвалите Его вси людие.
Братия поет 2-ю:
О преславнаго чудесе! Иже слову ангела неверовавый глаголющу, яко зачнет Елисавет, и родит сына, глаголя: како тая родит? зане аз заматерех, и оныя удеса умертвишася: осудивыйся молчати за неверие, днесь зрит раждаемо обещанное, и молчания разрешся, в веселие входит, благословен, вопия, Господь Бог Израилев, яко посети и сотвори избавление людем своим, подаяй мiрови велию милость.

Чтец:
Яко утвердися милость Его на нас. 
Братия:
И истина Господня пребывает во век.
Братия поет 2-ю:
Иоанне прехвальне, и вселенский апостоле, Гавриилово благовествование, и неплодныя прозябение, и пустыни доброе воспитание, и искренний друже Жениха Христа, Того моли помиловатися душам нашым.
Старший:
Слава Отцу, и Сыну, и Святому Духу. 

Братия(глас 6-й):
Днесь света светильник предпутие творит пришествию Божия Слова, яко звезда светлая. Днесь Захариин язык уясни, молчание держав ангелу повелевшу. Подобаше бо сице отцу, глас не молчанием хранити, произшедшу из оутробы неплодныя, и всего мiра избавление благовествующу со дерзновением многим.
Старший:
И ныне и присно и во веки веков. Аминь
Братия (глас 6-й):
Елисавет зачат Предтечу благодати, Дева же Господа славы. Целовастеся обе матери, и младенец взыграся, внутрь бо раб хваляше Владыку. Удивившися же мати Предтечева начат вопити: откуду мне се, да Мати Господа моего прииде ко мне? да спасет люди отчаянныя, имеяй велию милость.
Братия поет:
Свете тихий святыя славы, Безсмертнаго, Отца Небеснаго, Святаго Блаженнаго, Иисусе Христе! Пришедше на запад солнца, видевше свет вечерний, поем Отца, Сына и Святаго Духа, Бога. Достоин еси во вся времена пет быти гласы преподобными, Сыне Божий, живот даяй, темже мир Тя славит!
Чтец громко произносит прокимен (глас 6-й), и хор вторит ему: 

Господь воцарися,/ в лепоту облечеся.

Братия:
Господь воцарися,/ в лепоту облечеся.

Чтец: 
Облечеся Господь в силу и препоясася.

Братия:
Господь воцарися,/ в лепоту облечеся. 
Чтец: 
Ибо утверди вселенную, яже не подвижится.

Братия:
Господь воцарися,/ в лепоту облечеся.

Чтец: 
Дому Твоему подобает святыня, Господи, в долготу дний.

Братия:
Господь воцарися,/ в лепоту облечеся.

Чтец.: 
Господь воцарися, 
Братия:
В лепоту облечеся.
Паремии.

Чтец:
Бытия чтение.

Старший читает паремии:
Рече Бог Аврааму: Сара жена твоя не наречется имя ей Сара, но Сарра будет имя ей. Благословлю же ю, и дам тебе от нея чадо и благословлю е, и будет во языки, и царие язык от него изыдут. И паде Аврам на лице своем, и рече в мысли своей: аще столетну родится сын? и Сарра девятьдесят лет сущи, родит? Рече же Бог Аврааму: ей, се Сарра жена твоя родит тебе сына, и наречеши имя ему Исаак. И положу завет мой к нему, в завет вечен. Авраам же и Сарра престаревшася во днех. Возсмея же ся Сарра в себе глаголющи: не у ми бысть даже до ныне, господин же мой стар. И рече Господь Бог Аврааму: что яко возсмеяся Сарра в себе, глаголющи, убо воистинну ли рожду? аз же состарехся? еда не возможет от Бога всяк глагол? И Господь Бог посети Сарру, якоже глагола: И заченши роди Аврааму сына в старости, якоже глагола ему Господь Бог. Обреза же его в день осмый, якоже заповеда ему Господь Бог. И Авраам бяше лет ста, егда бысть ему Исаак сын его. Рече же Сарра: смех ми сотвори Господь Бог. Иже бо аще услышит, срадуется мне. И рече: кто возвестит Аврааму, яко сосцами питает отроча Сарра, яко родих отроча в старости моей, И возрасте отроча, и преста сосцами питатися. И сотвори Авраам учреждение велие, воньже день отдоися Исаак сын его.

Чтец:
Судей чтение.

Старший читает паремии:
Во дни оны, бысть муж от колена Данова, и имя ему Маное, и жена его неплоды, и не раждаше. И явися ангел Господень к жене, и рече к ней: се ты неплоды, и во чреве приимеши, и родиши сына. И ныне сохранися, не пий вина и сикера, и не яждь всяко нечисто: зане се ты во чреве приимеши, и родиши сына: и железо не взыдет на главу его, яко освященно Богу будет отроча из чрева. И прииде жена, и рече мужу своему, глаголющи: яко человек Божий прииде ко мне и видение его, яко видение ангела Божия светло зело. И рече: се во чреве приимеши, и родиши сына: и ныне не пий вина и сикера, и не яждь всяко нечисто: яко освященно Богу будет отроча из чрева, даже до дне смерти его. И помолися Маное Богу, и рече: ко мне Господи, человек Божий, егоже послал еси к нам, да приидет убо, и просветит нас, что сотворим отрочати раждающемуся? Прииде же ангел к Маною, и рече: от всех ихже рекох жене твоей да сохранится, елика исходят от винограда, да не яст: и вина и сикера да не пиет. И рече Маное ко ангелу Господню: что имя твое? да егда приидет глагол твой, прославим тя. И рече ему ангел Господень: вскую ты вопрошаеши имене моего? и то есть чудно. И не приложи ктому ангел Господень явитися к Маною и жене его.

Чтец:
Пророчества Исаина чтение.

Старший читает паремии:
Тако глаголет Господь: утешайте, утешайте люди моя, глаголет Бог, Священницы глаголите в сердцы Иерусалиму, умолите его, яко умножися смирение его: разрешися бо грех его, яко прият из руки Господни сугуба согрешения своя. Глас вопиющаго в пустыни: уготовайте путь Господень, правы творите стези Богу нашему. На гору высоку взыди, благовествуяй Сиону, возвышай крепостию глас свой, благовествуяй Иерусалиму. Вознесите, не бойтеся: Аз Господь Бог, Аз услышу убогих Израилев, и не оставлю тех. Но отверзу от гор реки, и посреде поля источники, сотворю пустыню в луг, и жаждущую землю во источники водныя. Да возвеселится небо свыше, и облацы да кропят правду: да возсияет земля, и да прозябнет милость, и правда да возсияет вкупе. Глас веселия возвестите, и услышано да будет, возвестите даже до конец земли. Глаголите, яко избави Господь раба Своего Иакова: и аще вжаждут в пустыни, источит им воду из камене. Возвеселися неплоды не раждающая, расторгни и возопий не болевшая, яко многа чада пустыя паче, нежели имущия мужа.

Братия:
Господи, помилуй. (40 раз) – читается вместо сугубой ектеньи –поклон-

Братия:
Сподоби, Господи, в вечер сей без греха сохранитися нам. Благословен еси, Господи, Боже отец наших, и хвально и прославлено имя Твое во веки. Аминь. 

Буди, Господи милость Твоя на нас, якоже уповахом на Тя. Благословен еси, Господи, научи мя оправданием Твоим. Благословен еси, Владыко, вразуми мя оправданием Твоим. Благословен еси, Святый, просвети мя оправдании Твоими. 

Господи, милость Твоя во век: дел руку Твоею не презри. Тебе подобает хвала, Тебе подобает пение, Тебе слава подобает, Отцу и Сыну и Святому Духу, ныне и присно и во веки веков. Аминь.

Братия:
Господи, помилуй. (12 раз) – читается вместо просительной ектеньи –поклон-
Старший во время пения стихир на литии совершает каждение храма и братии.

Чтец (стихиры самогласны, глас 1-й): 

Искапайте, горы, сладость, и, холми, яко агнцы взыграйте: яко родися от Елисавети, хотяй с нами водворитися Господень Предтеча, разрешивый в Рождестве отчее безгласие. Тем и мы вопием ему: Крестителю Христов, моли спастися душам нашым.

Богознаменитый глас, света светильник, Господень Предтеча, Христом свидетельствованный, первый во пророцех, о мiре молитву творяй, изрядно стадо твое поминай, спасти невредимо.

Проповедник был еси Агнца Божия и Слова, Иоанне пророче и Предтече, прорицаеши будущая, и предглаголеши концем: се Агнец Божий вземляй мiра грехи, и подаяй всем велию милость.

Старший:
Слава Отцу, и Сыну, и Святому Духу. 

Братия(глас 5-й):
Пророков предел, и начало ангелов, земнаго ангела, и небеснаго человека, глас Слова, воина и Предтечу Христова, от обещания предвзыгравшася, и проповедавша прежде рождества Солнца правды, днесь Елисавет раждает, и радуется: и чудится Захариа в старости, молчание аки узу обложену отложив, и яко родитель гласа пророчествует явленнейше: ты бо, отроча, пророк Вышняго наречешися, и предъидеши пути готовити Ему. Темже, ангеле, пророче, апостоле, воине, Предтече, Крестителю, и проповедниче покаяния, и наставниче, яко глас Света, Слова, непрестанно молися о нас, верою творящих твою память.

Старший:
И ныне и присно и во веки веков. Аминь
Братия поет Богородичен(глас 5-й):
Храм и Дверь еси, Палата и Престол Царев, Дево Всечистая, Еюже Избавитель мой, Христос Господь, во тьме спящым явися, Солнце Сый правды, просветити хотя, яже созда по образу Своему рукою Своею. Темже, Всепетая, яко Матерне дерзновение к Нему стяжавшая, непрестанно моли спастися душам нашым. 

Братия:
Господи, помилуй. (120 раз) вместо литии –поклон-
Стихиры на стиховне.

Первая стихира поется без стиха. Далее чтец читает первую половину стиха, братия поет вторую половину и стихиру.

Самогласны, Глас 2:

Братия:

Иже от пророка пророка, и неплодныя прозябение, в рожденных женами превышша всех, пустыннаго гражданина, Иоанна славнаго, псалмы и пеньми и песньми духовными восхвалим, вопиюще к нему: Крестителю Спасов, и Предтече: яко имея дерзновение, в честнем твоем Рождестве, умоли Христа, даровати мир мiру, и душам нашым велию милость.

Чтец:
Благословен Господь Бог Израилев, 

Братия:

Яко посети и сотвори избавление людем своим.

Прииде глас благодати Слова, Солнца проповедник, родивыйся днесь от неплодове безчадныя, от обетования Иоанн Предтеча: людие, радуйтеся, прииде уготовати путь нам спасения, емуже и взыграв поклонися, во чреве сущу матерни, Агнцу вземлющему грехи мiра, и подающему нам велию милость.

Чтец:
И ты, отроча, 

Братия:

Пророк Вышняго наречешися.
Иже из чрева матерня освящься, и пророчества прием исполнение, днесь от неплодныя раждается, Господне Пришествие проповедая ясно: покайтеся, приближися бо Царство Небесное.

Старший:
Слава Отцу, и Сыну, и Святому Духу.

Братия(глас 8-й. Касии монахини):
Исаии ныне пророка глас, днесь в большаго от пророк рождении Иоанна исполнися: се бо, рече, послю ангела Моего пред лицем Твоим, иже уготовит путь Твой пред Тобою. Сей убо Небеснаго Царя воин предтек. Яко воистинну правы творяше стези Богу нашему, человек убо естеством, ангел же житием сый: чистоту бо конечно и целомудрие целовав, имяше убо по естеству, бежа же яже чрез естество, паче естества подвизався. Тому вси вернии добродетельми подобящеся, молите о нас молимся, во еже спасти душы нашя.

Старший:
И ныне и присно и во веки веков. Аминь
Братия поет Богородичен(глас 8-й):
Виждь Елисавет к Деве Марии глаголющу: что пришла еси ко мне Мати Господа моего? Ты Царя носиши, и аз воина: Ты Законодавца, и аз законоположителя: Ты Слова, и аз глас, проповедающ Царство Небесное.

Братия:
Ныне отпущаеши раба Твоего, Владыко, по глаголу Твоему с миром; яко видеста очи мои спасение Твое, еже еси уготовал пред лицем всех людей, свет во откровение языков и славу людей Твоих Израиля.

Чтец: 
Святый Боже, Святый Крепкий, Святый Безсмертный, помилуй нас. - поклон -
Святый Боже, Святый Крепкий, Святый Безсмертный, помилуй нас. - поклон -
Святый Боже, Святый Крепкий, Святый Безсмертный, помилуй нас. - поклон -

Слава Отцу, и Сыну, и Святому Духу, и ныне и присно и во веки веков. 

Пресвятая Троице, помилуй нас. Господи, очисти грехи наша. Владыко, прости беззакония наша. Святый, посети, исцели немощи наша Имени Твоего ради. 
Господи, помилуй. Господи, помилуй. Господи, помилуй.
Слава Отцу и Сыну и Святому Духу, и ныне и присно и во веки веков.
Аминь.
Отче наш! Иже еси на Небесех. Да святится Имя Твое. Да приидет Царствие Твое. Да будет воля Твоя, яко на Небеси и на земли. Хлеб наш насущный даждь нам днесь. И остави нам долги наша, якоже и мы оставляем должником нашим. И не введи нас во искушение. Но избави нас от лукаваго.


Братия:
Аминь.
Братия поет тропарь (глас 4-й):

Пророче и Предтече пришествия Христова, достойно восхвалити тя недоумеем мы, любовию чтущии тя: неплодство бо рождшия и отчее безгласие разрешися, славным и честным твоим Рождеством, и воплощение Сына Божия мiрови проповедуется.

Старший:
Слава Отцу, и Сыну, и Святому Духу.

Братия поет тропарь (глас 4-й):

Пророче и Предтече пришествия Христова, достойно восхвалити тя недоумеем мы, любовию чтущии тя: неплодство бо рождшия и отчее безгласие разрешися, славным и честным твоим Рождеством, и воплощение Сына Божия мiрови проповедуется.

Старший:
И ныне и присно и во веки веков. Аминь
Братия (глас 4):
Богородице, Дево, радуйся, Благодатная Марие, Господь с Тобою; благословенна Ты в женах и благословен Плод чрева Твоего, яко Спаса родила еси душ наших. - поклон -

Чтец читает псалом 33: 
Благословлю Господа на всякое время, выну хвала Его во устех моих. 
О Господе похвалится душа моя, да услышат кротцыи и возвеселятся. 
Возвеличите Господа со мною, и вознесем имя Его вкупе. 
Взысках Господа и услыша мя, и от всех скорбей моих избави мя. 
Приступите к Нему и просветитеся, и лица ваша не постыдятся. 
Сей нищий воззва, и Господь услыша и, и от всех скорбей его спасе и. 
Ополчится Ангел Господень окрест боящихся Его, и избавит их. 
Вкусите и видите, яко благ Господь; блажен муж, иже уповает нань. 
Бойтеся Господа, вси святии Его, яко несть лишения боящимся Его. 
Богатии обнищаша и взалкаша, взыскающии же Господа не лишатся всякаго блага.
Братия:
Слава Отцу и Сыну и Святому Духу. И ныне и присно и во веки веков. Господи помилуй, Господи помилуй, Господи помилуй. Благослови.
Старший:
Господи Иисусе Христе Сыне Божий, молитвами Пречистыя Своея Матере, святаго Апостола любви Иоанна Богослова и прочих святых и всехвальных Апостол, честнаго славнаго Пророка, Предтечи и Крестителя Господня Иоанна, святых и праведных Богоотец Иоакима и Анны и всех святых, помилуй и спаси нас, яко Благ и Человеколюбец. 
Братия:
Аминь. 

